
Ölkəmizdə də amnistiya 

aktı demokratik və humanist 
prinsiplərə əsaslanaraq mütəmadi 
şəkildə tətbiq olunur. Ümummilli 
lider Heydər Əliyev xalqın təkidi 
və xahişi ilə siyasi hakimiyyətə 
qayıdışından sonra insan hüquq 
və azadlıqlarının müdafiəsini daim 
diqqətdə saxlamaqla, törətdiyi 
cinayət əməlini etiraf edən və 
bundan peşmanlıq hissi keçirən 
şəxslərin əfv olunmasına, bağış-
lanmasına xüsusi önəm vermiş-
dir. Məhz elə bu məqsədlə də 
ölkəmizdə Azərbaycan Respublika-
sı Prezidenti yanında Əfv Komis-
siyasının və əfvetmə institutunun 
yaradılması gerçəkləşdirilmişdir. 
Bütün bunlar ulu öndərin huma-
nizm prinsiplərinə sadiqliyindən 
irəli gəlmişdir. Ümummilli liderin 
1995–2003-cü illər ərzində imza-
ladığı 32 əfv fərmanı ilə 3 mindən 
artıq məhkumun azadlığa bura-
xılması da bunun bariz nümunəsi 
idi. Həmin dövrdə Heydər Əliyevin 
təşəbbüsü ilə Milli Məclisin qəbul 
etdiyi amnistiya aktlarının on 
minlərlə şəxsə şamil olunması da 
ümummilli liderin insan amilinə 
göstərdiyi həssas münasibətdən, 
humanizmə dərin bağlılığından irəli 
gəlmişdir. Humanizm siyasətinin 
bariz nümunəsi özünü müstəqillik 
illərindən bugünədək 12 amnistiya 
aktı qəbul edilməsində də açıq 
şəkildə büruzə verir. Bütövlükdə, 
1995-ci ildən bugünə qədər qəbul 
edilən amnistiya aktları nəticəsində 
140 minə yaxın şəxs cinayət 
məsuliyyətindən və cəzadan azad 
edilərək evinə, ailəsinə, cəmiyyətə 
qayıtmışdır.

Bu gün ulu öndər Heydər 
Əliyev yolunun layiqli davamçısı, 
Prezident İlham Əliyev humanist 
və demokratik siyasəti uğurla 
həyata keçirir. Dövlət başçımız 
prezidentlik fəaliyyətinə baş-
layandan indiyə qədər 34 əfv 
sərəncamı imzalayıb ki, bununla 
4 mindən artıq şəxs cəzadan 
azad edilib. Dövlət başçımızın 
imzaladığı əfv sərəncamları ilə 
insanlara bağışlanmaq imkanı, 
cəmiyyətdə öz yerlərini tutmala-
rı, layiqli həyat yaşamaları üçün 
şans verir. Bu, Prezident İlham 
Əliyevin mərhəmət və humanizm 

prinsiplərinə söykənən siyasətinin, 
aparılan islahatların tərkib 
hissəsidir. Birinci vitse-prezident, 
Heydər Əliyev Fondunun prezi-
denti Mehriban xanım Əliyevanın 
da təşəbbüsü ilə qəbul olunan am-
nistiya aktları xalqımız tərəfindən 
həmişə rəğbətlə qarşılanmışdır. 
Xüsusilə, qeyd olunmalıdır ki, 
2007, 2009, 2013, 2016-cı illərdə 
qəbul olunan amnistiya aktlarının 

təşəbbüskarı Birinci vitse-pre-
zident Mehriban xanım Əliyeva 
olmuşdur. Bu 4 amnistiya aktının 
ümumilikdə 40 minə yaxın şəxsi 
əhatə etdiyini nəzərə alsaq, 
dövlətimizin humanist siyasətinin 
uğurla həyata keçirilməsindən 
əmin ola bilərik.

Bütövlükdə, bu günə qədər 
Azərbaycanda 67 əfvetmə haq-
qında sərəncam imzalanıb. Bu 
sərəncamlar 8 774 nəfərə şamil 
edilib. Ölkə başçısı Prezident 
İlham Əliyev tərəfindən 35 əfv 
sərəncamı imzalanıb ki, bu da  
5 672 nəfərə şamil olunub. Bu 
günə qədər həyata keçirilən 11 
amnistiya aktı 11 min 7770 şəxsə 
şamil edilib. Prezident İlham 
Əliyevin hakimiyyəti dövründə, 
Heydər Əliyev Fondunun 
təşəbbüsü ilə 4 amnistiya aktı 
40 min 412 nəfərə şamil olunub. 

Zəfər Günü münasibətilə həyata 
keçirilən amnistiya dövlətin 
humanist siyasətinin növbəti 
təzahürüdür.

Bizi şanlı tarixmizin ən 
qürurverici səhifələrindən olan, 
erməni qəsbkarlarına qarşı 
Azərbaycanın möhtəşəm qələbəsi 
ilə başa çatan 44 günlük Vətən 
müharibəsindən qısa bir za-
man kəsiyi ayırır. Prezident, Ali 

Baş Komandan İlham Əliyev 
həm müharibə zamanı, həm 
də postmüharibə dövründə 
hərbçilərimizin qəhrəmanlığını və 
şücaətini yüksək qiymətləndirir, 
şəhidlərimizin ruhuna dərin ehti-
ram göstərir, onların müqəddəs 
xatirəsini daim uca tutur. Həmçinin 
hərbi əməliyyatlarda iştirak etmiş 
şəxslərin müharibədən sonrakı 
durumu, şəhid və qazi ailələrinin 
sosial- psixoloji vəziyyəti dövlət 
başçımız tərəfindən həmişə diqqət 
mərkəzində saxlanılır. Vətənimizin 
müdafiəsi, torpaqlarımızın bü-
tovlüyü uğrunda canlarını fəda 
etmiş şəhidlərimizin ailələrinə, 
sağlamlığını itirmiş qazilərimizə 
və müharibə iştirakçılarına, 
ümumiyyətlə, şanlı Qələbədə payı 
olan hər kəsə diqqət və qayğı 
dövlət siyasətimizin mühüm və 
prioritet tərkib hissəsidir. 

Prezident İlham Əliyevin və 
Birinci vitse-prezident Mehriban 
Əliyevanın göstərişlərinə əsasən 
dövlət qurumları bu kateqoriya-
dan olan şəxslərin problemləri 
ilə müntəzəm olaraq maraqlanır, 
qarşılaşdıqları çətinliklərin ara-
dan qaldırılması üçün müvafiq 
tədbirlər həyata keçirirlər. Bu 
tədbirlərin sırasında Milli Məclisin 
Azərbaycan Respublikasının 

Prezidenti tərəfindən irəli sü-
rülmüş təşəbbüsü əsasında “8 
Noyabr Zəfər Günü münasibətilə 
amnistiyanın elan edilməsi 
haqqında” Qərarın təsdiqi də 
mühüm yer tutur. Həmin amnisti-
ya aktına əsasən, azad ediləcək 
məhkumların əhatə dairəsi də 
qeyd olunmuşdur. Burada həssas 
qrupa daxil olan insanlara, 
xüsusilə, Vətən müharibəsində və 
dövlətimizin suverenliyinin, ərazi 
bütövlüyünün qorunması uğrunda 
aparılan döyüş əməliyyatlarında 
iştirak etmiş şəxslərə və onların 
qohumlarına xüsusi yer verilmişdir. 
Möhtəşəm Qələbəmizin 1-ci ildö-

nümü ilə bağlı dövlət başçımızın 
təşəbbüsü ilə Milli Məclisə təqdim 
olunan bu amnistiya aktının 
ümümilikdə, 16 mindən çox şəxsə 
şamil olunancağı nəzərdə tutul-
muşdur. 

Amnistiya aktının əhatə 
dairəsi çox genişdir. Birinci və 
İkinci Qarabağ müharibələrində 
Azərbaycan Respublikasının su-
verenliyinin və ərazi bütövlüyünün 

qorunması uğrunda aparılan 
döyüş əməliyyatlarında iştirak 
etmiş, həlak olmuş və xəbərsiz 
itkin düşmüş şəxslərin yaxın 
qohumları, müharibədə iştirakla 
əlaqədar, eləcə də digər xüsusi 
xidmətlərə görə orden və me-
dallarla təltif olunmuş şəxslər, 
Vətən müharibəsi dövründə 
mülki əhaliyə qarşı düşmənin 
təxribatları nəticəsində əlil və ya 
həlak olmuş, Xocalı soyqırımında 
əlil olmuş, həlak olmuş və ya itkin 
düşmüş şəxslərin yaxın qohum-
ları, etnik təmizləmə, terrorçuluq 
və soyqırım siyasəti nəticəsində 
Ermənistandan deportasiya 

edilmiş şəxslər, məcburi köçkünlər 
yararlanacaqlar. O cümlədən, 
1990-cı il 20 Yanvar faciəsində əlil 
olanlar və ya şəhidlərin yaxın qo-
humları, Azərbaycan Respublika-
sının, habelə keçmiş SSRİ Silahlı 
Qüvvələri tərkibində beynəlmiləl 
borcunu yerinə yetirmiş və ya 
sülhməramlı əməliyyatlarda iştirak 
etmiş şəxslər, həmçinin həmin 
vəzifələrin yerinə yetirilməsi 
ilə əlaqədar həlak olmuş və ya 
xəbərsiz itkin düşmüş şəxslərin 
yaxın qohumları, İkinci Dünya 
müharibəsi dövründə faşizmə 
qarşı döyüşlərdə iştirak etmiş, 
həmçinin, bu döyüşlərdə həlak ol-
muş və ya itkin düşmüş şəxslərin 
yaxın qohumları da amnistiya 
aktından faydalanacaqlar. Bunlar-
la yanaşı, keçmiş SSRİ-nin orden 
və medalları ilə təltif olunmuş, 
Çernobıl qəzasının aradan qaldı-
rılmasında iştirak etmiş şəxslər də 
humanizim siyasətindən yararla-
nanlar siyahısında yer alacaqlar.

Qadınlar, cinayət törədərkən 
yaşı 18-ə çatmamış, bu qərar 
qüvvəyə mindiyi günədək 60 
yaşına çatmış şəxslər, bu qərar 
qüvvəyə mindiyi günədək I və II 
dərəcə əlilliyi olanlar, öhdəsində 
yetkinlik yaşına çatmayan övladı, 
yaxud I və II dərəcə əlil övladı 
olan şəxslər, o cümlədən qərarın 
qüvvəyə mindiyi günədək atalığı, 
övladlığa götürməsi, qəyyumluğu 
və himayəçiliyi qanunvericilikdə 
nəzərdə tutulmuş qaydada 
müəyyən olunmuş şəxslər də bu 
humanist aktdan yararlanacaqlar.

Zəfər Günü ilə əlaqədar qəbul 
olunmuş amnistiya aktının daha 
bir fərqli cəhəti onun həm də 
böyük ictimai təhlükə törətməyən, 
cinayət törətməsinə görə cəza 
çəkən, barəsində cinayət təqibi 
aparılan şəxslərə də şamil 
edilməsidir. Həmçinin, bu am-
nistiya aktı özünün miqyasına, 
əhatə etdiyi kateqoriyaya görə 
də əvvəlkilərdən ciddi şəkildə 
fərqlənir.

Sözügedən amnistiya aktının 
önəmli olan başqa bir cəhətini 
də unutmamaq lazımdır. Bu 
danılmaz faktdır ki, amnistiya 
bütün dövrlərdə və hər yerdə 
insanların azadlığa qovuşması 

ilə yaddaqalan bir humanizm 
aktıdır. Hazırkı şəraitdə isə ən 
mühüm məqam amnistiya aktının 
qalib bir dövlət, müzəffər lider 
tərəfindən həyata keçirilməsi və 
bu aktdan “Vətən müharibəsi”ndə 
iştirak etmiş şəxslərin, şəhid və 
qazi əsgərlərin yaxınlarının da 
yararlanmasıdır. Bu da ölkəmizdə 
uşaqdan – böyüyə hər kəsi 
sevindirir, dövlətimizə, dövlətçilik 
ənənələrimizə, ümummilli 
liderin ən sadiq davamçısı olan 
möhtərəm Prezidentimiz İlham 
Əliyevin uğurlu və məqsədyönlü 
siyasətinə inamı, etibarı artırır.

44 günlük Vətən müharibəsi 
bütün dünyaya həm də onu 
göstərdi ki, biz xalq olaraq 
bir nəfər kimi silaha sarılma-
ğa, ölkə rəhbərinin ətrafında 
sıx birləşməyə, onun “dəmir 
yumruğu”na dəstək olmağa 
həmişə hazırıq.

Vətən müharibəsində 
xidməti olan insanlar bu gün 
cəmiyyətimizdə hər cür diqqətə 
və hörmətə layiqdirlər. Dövlət 
başçımızın bu humanist addımı 
özlüyündə tarixi bir hadisə olmaq-
la, bütün xalq tərəfindən böyük 
rəğbətlə qarşılanır və hər kəsin 
Azərbaycanın bütövlüyü uğrun-
da, dövlətçilik yolunda həmişə 
belə səfərbər olmasına, əzmlə, 
yüksək vətənpərvərlik duyğusu ilə 
işləməsinə, yaşamasına, yaratma-
sına stimul verir.

Zəfər Günü ilə əlaqədar 
qəbul olunmuş amnistiya aktı 
dövlətimizin humanizm siyasətinə 
sadiqliyinin davamıdır. Ərazi 
bütövlüyünün təmin edilməsi ilə 
bərqərar olmuş ədalət və hüququn 
aliliyi ideallarının hər bir dövlət və 
cəmiyyət üçün əhəmiyyətini vurğu-
layaraq, humanizm ənənələrini 
davam etdirərək, cinayətlərin 
xarakteri və ictimai təhlükəlilik 
dərəcəsini nəzərə alaraq, 
cəzadan azad olunacaq şəxslərin 
dövlətimizin rifahına və inkişafına 
öz töhfələrini verəcəklərinə ümid 
edərək, Zəfər Günü münasibətilə 
qəbul edilən amnistiya aktı res-
publikamızda insan amilinə verilən 
dəyərin növbəti nümunəsidir.

Taryel ƏLƏKBƏROV,  
Lənkəran rayon prokuroru, 

baş ədliyyə müşaviri

Amnistiya aktı dövlətimizin humanist 
siyasətinin növbəti nümunəsidir

Amnistiya aktı - dövlət hakimiyyət orqanları tərəfindən 
qəbul olunmuş qərar əsasında həyata keçirilən 
normativ-hüquqi akt olaraq, hüquq pozuntuları törətmiş 
şəxsləri onlara qarşı tətbiq olunmuş və ya oluna 
biləcək sanksiyalardan (cəzalardan) azad edir, yaxud 
yüngülləşdirir. Bu, demək olar ki, dünyada geniş şəkildə 
tətbiq olunsa da, onun aid edildiyi təbəqə bütün ölkələrdə 
eyni deyildir. Bəzilərində amnistiya aktı mütəmadi olaraq 
həyata keçirilir, bəzilərində isə istisna hallarda tətbiq 
olunur.

Azərbaycanın sosial 
sahədəki təcrübəsini digər 

ölkələr də tətbiq edəcək
 Əlilliyi olan insanların sosial 

müdafiəsinin gücləndirilməsinin, onla-
rın reabilitasiyasının Prezident İlham 
Əliyevin uğurlu sosial siyasətinin 
proritetlərindən olduğu vurğula-
nıb. Əlilliyi olan şəxslərin sosial 
ödənişlərinin artırılması sahəsində 
ardıcıl olaraq atılan mühüm addımlar 
qeyd edilib. Agentliyin reabilitasi-
ya mərkəzlərinin dövlət tərəfindən 
maliyyələşdirilən proqramlar əsasında 
xidmətlər göstərdiyi deyilib. Bildiri-
lib ki, Fərdi Reabilitasiya Proqramı 
üzrə göstərilən bu xidmətlər biop-
sixososial yanaşmaya əsaslanır. 
Son 3 ildə 12 reabilitasiya və sosial 
xidmət müəssisəsi əsaslı təmir və 
yenidənqurmadan sonra müasir 
avadanlıqlarla təchiz olunmuş şəkildə 
istifadəyə verilib, yeni mərkəzlər açılıb 
və ölkədə reabilitasiya mərkəzləri 
şəbəkəsinin genişləndirilməsi işləri 
davam edir.

Qeyd edilib ki, dövlət büdcəsi 
hesabına verilən reabilitasiya 
vasitələrinin növlərinin siyahısına 
ötən il 23 yeni növ də daxil edi-
lib və onların ümumi sayı artıq 
57-yə çatıb. Ölkəmizdə əlilliyin 
qiymətləndirilməsinin rəqəmsal infrast-
rukturu, əlilliyin müəyyən olunması 
ilə bağlı bu il qüvvəyə minəcək yeni 
meyarlar diqqətə çatdırılıb. Əlillik və 
reabilitasiya sahələrində islahatlar-
da qabaqcıl beynəlxalq təcrübəyə 
istinad edildiyi, bu sahədə ÜST ilə 
fəal əməkdaşlıq həyata keçirildiyi 
vurğulanıb. Həmçinin 2020-ci ildə 
tarixi zəfərimizlə başa çatan Vətən 
müharibəsində 200-ə yaxın hərbçinin 
aşağı və yuxarı ətraflarını itirdiyi 
bildirilib, onların yüksək texnologiyalı 
protezlərlə təminatı işlərindən bəhs 
olunub.

Həmin müharibə və Ermənistanın 
əvvəllər işğalda saxladığı ərazilərin 
mina xəritələrini tam və vaxtında 
açıqlamaqdan qəti şəkildə imtina 
etməsinin həm mülki şəxslər, həm də 
hərbi qulluqçular arasında əlilliyi olan-
ların sayının artmasına səbəb olduğu 
qeyd edilib. Bunun da, öz növbəsində, 
yüksək texnologiyalı protezlərə və 
digər reabilitasiya vasitələrinə ehti-
yacı əhəmiyyətli dərəcədə artırdığı 
bildirilib.

Sammitdə ÜST, Beynəlxalq Əlillər 
Alyansı, Beynəlxalq Əmək Təşkilatı, 
Norveç Əlillər Təşkilatları Federasi-
yası, BMT-nin Avropa üzrə İnsan Hü-
quqları Regional ofisinin təmsilçilərinin 
və digər nümayəndələrin məruzələri 

dinlənilib. Məmnunluq doğuran 
haldır ki, son illər ölkəmizdə əlillik 
və reabilitasiya sahəsində aparılan 
islahatlar, ümumən əhaliyə elektron 
əsaslı proaktiv xidmətlərin forma-
laşdırılması sahəsində əldə olunan 
nailiyyətlər yüksək qiymətləndirilib. 
Həmçinin əhalinin sosial müdafiəsinin 
gücləndirilməsi sahəsində 
Azərbaycanda reallaşdırılan islahat-
lar maraqla qarşılanıb. Çıxış edənlər 
Azərbaycanın bu sahədə uğurlu 
təcrübəsinin öz ölkələrində tətbiqi 
perspektivlərindən bəhs ediblər.

Onu da qeyd edək ki, ƏƏSMN-nin 
tabeliyində Sosial Xidmətlər Agentliyi 
bu il xüsusi qayğıya ehtiyac duyan 
şəxslərin reabilitasiya yönümlü sosial 
xidmətlərlə təminatı üzrə 150-dən 
çox layihə həyata keçirməyi planlaş-
dırır. Bu layihələr qurumun fəaliyyət 
istiqamətlərinə uyğun olmaqla, çətin 
həyat şəraitində olan, habelə sağ-
lamlıq imkanları məhdud uşaqların və 
ailələrinin, ümumən xüsusi qayğıya 
ehtiyac duyan şəxslərin zəruri sosial 
dəstək, sosial reabilitasiya yönümlü 
sosial xidmətlərlə əhatə olunmasını 
nəzərdə tutur.

Layihələr üzrə günərzi qayğı və 
icma əsaslı reabilitasiya mərkəzlərinin 
də yaradılması, müvafiq kateqoriya-
lardan olan şəxslərə sosial-psixoloji, 
nevroloji, pedaqoji və s. xidmətlər, 
habelə ailələrinə hüquqi məsləhət 
xidmətləri göstərilməsi nəzərdə 
tutulub. Eləcə də sağlamlıq imkan-
ları məhdud uşaqlar və əlilliyi olan 
şəxslər arasında idman tədbirlərinin 
keçirilməsi, onların beynəlxalq yarış-
larda iştirakına şərait yaradılması, au-
tizm eşitmə və nitq qabiliyyəti olmayan 
uşaqlara reabilitasiya xidmətlərinin 
göstərilməsi, övladlığagötürmə, insan 
alverinə qarşı mübarizə və s. ilə 
bağlı təbliğat məqsədli layihələr icra 
olunacaq.

Sosial sahədə aparılan uğurlu 
islahatlardan biri də, işsizliyin aradan 
qaldırılmasıdır. ƏƏSMN tərəfindən 
ötən ilin iyun ayında başladılan 
“Məşğulluq marafonu”na bu günədək 
612 işəgötürən qoşularaq 4126 
vakansiya təqdim edib. Marafon 
Vətən müharibəsi şəhidlərinin ailə 
üzvlərinin və müharibədə yaralanmış 
hərbi qulluqçuların məşğulluğuna 
dəstək məqsədi daşıyır. “Məşğulluq 
marafonu”na təqdim edilmiş va-
kansiyalar üzrə qeyd edilən kate-
qoriyalara aid 1656 şəxs işlə təmin 
olunub. Hazırda da vakansiyalar üzrə 

göndərişlərin verilməsi davam edir.
Ötən ilin sonunda Prezident İlham 

Əliyevin imzaladığı yeni fərman və 
sərəncamlar dövlət başçısının sosial 
sahəyə xüsusi qayğısını təzahür 
etdirməklə ölkəmizdə vətəndaş rifahı-
nın təminatı məqsədilə ardıcıl olaraq 
reallaşan sosial islahatlar proqramı-
nın yeni istiqamətlər üzrə daha da 
genişlənməsinə imkan verib. Belə ki, 
dövlət başçısının təsdiq etdiyi yeni qa-
nunla minimum aylıq əmək pensiyası-
nın 20 faiz artımla 200 manatdan 240 
manata çatdırılması 65 min pensiya-
çını əhatə edir. Pensiya islahatlarının 
mühüm uğurlarından biri kimi, son 3 
ildə minimum pensiyada 2,2 dəfə ar-
tım baş verməklə, 110 manatdan 240 
manata çatdırılıb. Orta aylıq pensiya 
son üç ildə 60 faiz artaraq 331 manat, 
yaşa görə pensiya 358 manat təşkil 
edib.

Bu il minimum pensiyanın pen-
siyaçılar üçün yaşayış minimumunu 
(176 manat) 36,4 faiz üstələyəcəyi 
gözlənilirdi ki, bunun üçün də illik 
13,2 milyon manat əlavə vəsait 
ayrılması nəzərdə tutulmuşdu. 
Prezidentin sərəncamı ilə Dünya 
Azərbaycanlılarının Həmrəyliyi Günü 
və Yeni il bayramı münasibətilə 2021-
ci il 30 dekabr tarixinə ünvanlı dövlət 
sosial yardımı alan ailələrin hər birinə 
100 manat məbləğində birdəfəlik 

yardım ödənilməsi aztəminatı ailələrə 
sosial dəstək istiqamətində növbəti 
addım oldu. Sərəncam 200 mindən 
çox ailə üzvü olan 47 min ailəni əhatə 
etdi. Qeyd edək ki, həmin birdəfəlik 
yardım üçün 4,8 milyon manat ayrıl-
mışdı. Ünvanlı sosial yardımın hər 
ailəyə düşən orta aylıq məbləği son 
4 ildə 88 faiz artıb və hazırda 280 
manatdan çoxdur.

Əhalinin aztəminatlı zümrəsinə 
və ümumiyyətlə, pensiyaçılara 
dövlət tərəfindən göstərilən qayğı 
davam edir. Prezident İlham Əliyevin 
“Əmək pensiyaçılarının sosial 
müdafiəsi sahəsində əlavə tədbirlər 
haqqında” 8 fevral 2022-ci il tarixli 
sərəncamı dövlət başçısının pen-
siyaçılara növbəti qayğısı olmaqla, 
COVID-19 pandemiyasının, habelə 
beynəlxalq bazardakı qiymət artımla-
rının ölkədaxili inflyasiyaya və əmək 
pensiyaçılarının sosial rifahına mənfi 
təsirlərinin yumşaldılması məqsədinə 
xidmət edir. Xüsusilə, qeyd etməliyik 
ki, bu sərəncam Prezident İlham 
Əliyevin pensiyaçılara yeni sosial 
dəstəyi deməkdir.

Bildirək ki, sərəncama uyğun ola-
raq, əmək müqaviləsi ilə işləyənlərin 
pensiyalarının artırılması da diqqətdən 
kənarda qalmayacaq. Sənədə 
əsasən, istehlak qiymətləri indeksinin 
illik səviyyəsinə uyğun olaraq sığorta-

olunanların fərdi hesablarının sığorta 
hissəsindəki pensiya kapitalları da 
6,7 faiz indeksləşdirilməklə artırılır. 
Bu da əmək müqaviləsi əsasında 
işləyən şəxslərin fərdi hesabların-
dakı pensiya kapitalının təkcə hər 
ay onların əməkhaqlarından sosial 
sığorta ayırmaları ilə deyil, həmçinin 
hər ilin əvvəlində dövlət tərəfindən 
indeksləşdirilərək artırıldığını da 
göstərir. 

Artıq Dövlət Sosial Müdafiə 
Fondu fevral ayı üzrə pensiyaların 
ödənişinə başlayıb. Fevralın 10-da 
Bakı və Sumqayıt şəhərləri, Abşeron 
rayonu üzrə pensiyaların ödənişi 
həyata keçirilib. 2022-ci ilin 1 yanvar 
tarixindən etibarən tətbiq olunan pen-
siya artımının yanvar ayı üçün olan 
artımı da fevral ayının pensiyası ilə 
birgə ödənilib. Bundan başqa, 2022-ci 
il üzrə pensiyaçılara verilməsi nəzərdə 
tutulan 200 manat maddi yardımın 
rüblər üzrə bərabər bölünərək onlara 
verilməsi nəzərdə tutulub. Həmin 
maddi yardımın birinci rübə düşən ilk 
hissəsi (50 manat) də fevral ayının 
pensiyasına əlavə olunaraq veri-
lib. Güzəştli şərtlərlə pensiya təyin 
edilmiş şəxslərin və ölkəmizin digər 
bölgələrində yaşayan şəxslərin pen-
siyaları da bu ay müvafiq qrafik üzrə 
ödəniləcək. Qeyd edək ki, bu artım və 
yardım yalnız əmək pensiyaçılarına 
aiddir. Amma yeni sərəncam, qulluq 
stajına görə əlavələrlə pensiya təyin 
edilmiş şəxsləri də əhatə edir. Dövlət 
başçısı tərəfindən Nazirlər Kabinetinə 
bu kateqoriyadan olan pensiyaçıların 
pensiyalarının indeksləşdirilməklə ar-
tırılması, habelə 2022-ci il üzrə maddi 
dəstəyin göstərilməsinə dair təkliflərini 
1 ay müddətində təqdim edilməsi 
tapşırılıb. 

Digər sosial ödənişlər kimi, 
ünvanlı dövlət sosial yardımlarının 
məbləğində də artım tempi davam 
edir. 2022-ci ilin yanvar ayında bir 
ailəyə ödənilən ünvanlı dövlət sosial 
yardımının orta aylıq məbləği ötən ilin 
müvafiq dövrünə nisbətən 17 faiz arta-
raq 282 manata çatıb. Ünvanlı dövlət 
sosial yardımının təyin edilməsi üçün 
ehtiyac meyarının həddi yeni qanunla 
17,6 faiz və ya 30 manat artırılaraq 
2022-ci il üçün 200 manat məbləğində 
müəyyən edilib. Bu da cari ildə ünvan-
lı dövlət sosial yardımının məbləğində 
də növbəti artıma imkan verəcək.

 Zərifə BƏŞİRQIZI,  
“Xalq qəzeti”

Bakı şəhərində Koreya tipli 
“Ağıllı şəhər” həllərinin 

tətbiqi planlaşdırılır

Rəqəmsal İnkişaf və Nəqliyyat Nazirliyinin 
tabeliyində fəaliyyət göstərən “AzInTelecom” 
MMC ilə Koreya Respublikasının “GEOMEX” 

MMC və “Məkan Məlumat Sənayesinin Təşviqi Agentliyi” 
arasında anlaşma memorandumu imzalanıb. 

Memoranduma əsasən, “K-City Network 2020” proqramının 
“Ağıllı şəhər” layihəsi çərçivəsində Bakı şəhərinin Baş planı 
hazırlanır. 

Nazirlikdən verilən məlumata görə, bu layihə ilə Bakı 
şəhərində Koreya tipli “ağıllı şəhər” həllərinin tətbiqi planlaşdırı-
lır. 

Qeyd edək ki, “K-City Network – 2020” Koreya tipli “Ağıllı 
şəhər” layihəsinin müəyyən edilməsi və inkişafı üçün kompleks 
şəkildə dəstək təklif edən qlobal əməkdaşlıq proqramıdır. 2020-
ci ildə Koreya Respublikası “Ağıllı şəhər” layihələri üzrə G2G 
(Government-to-Government) əməkdaşlığını inkişaf etdirmək 
məqsədilə “K-City Network” proqramını həyata keçirməyə baş-
layıb. 

Tərlan SÜLEYMANOV, “Xalq qəzeti”

FHN Dövlət Yanğın Nəzarəti Xidməti 
“Bakı Metropoliteni” QSC-də 

maarifləndirmə tədbiri keçirib

Fövqəladə Hallar Nazirliyinin Dövlət Yanğın 
Nəzarəti Xidməti (DYNX) “Bakı Metropoliteni” QSC-
nin Vaqonların Əsaslı Təmiri Xidmətində yanğın 
təhlükəsizliyinə dair maarifləndirmə tədbiri keçirib.

Tədbirdə metropolitendə yanğın təhlükəsizliyinə dair 
tələblər və bu tələblərin təmin olunmasının vacibliyi, 
həmçinin yanğın zamanı zəruri davranış qaydaları barədə 
ətraflı məlumat verilib. Eyni zamanda, elektrik təsərrüfatında 
yanğın törədə biləcək səbəblərin aradan qaldırılması üçün 
metropolitenin yerüstü və yeraltı obyektlərinin və inziba-
ti binalarının elektrik şəbəkələri, elektrik qurğuları, cihaz 
və avadanlıqlarının “Elektrik qurğularının quraşdırılması 
qaydaları”nın tələblərinə cavab verməsinin əhəmiyyəti 
aidiyyəti şəxslərin nəzərinə çatdırılıb.

FHN-in DYNX-nin əməkdaşları tərəfindən tədbirdə, 
həmçinin baş verə biləcək fövqəladə hallar zamanı atıla-
caq zəruri addımlar, metropoliten ərazisində yanğınların 
söndürülməsi üsulları və ilkin yanğınsöndürmə vasitələrindən 
istifadə qaydaları əyani izah edilib, suallar cavablandırılıb.

“Xalq qəzeti”

 Birləşmiş Millətlər Təşkilatı (BMT), Ümumdünya Səhiyyə 
Təşkilatı (ÜST), UNİCEF, Avropa Əlillər Forumu, Beynəlxalq 
Əlillər Alyansı və digər beynəlxalq təşkilatların dəstəyi ilə 
onlayn formatda “Avropa Regional Əlillik” sammiti keçirilib. 
Azərbaycanda son illər əlillik və reabilitasiya sahəsində mühüm 
islahatlar aparıldığı nəzərə alınaraq, ölkəmizin bu sahədə 
uğurlu təcrübəsini bölüşməsi də sammitin gündəliyinə salınıb. 
Sammitdə Əmək və Əhalinin Sosial Müdafiəsi Nazirliyinin 
(ƏƏSMN) tabeliyində Dövlət Tibbi – Sosial Ekspertiza və 
Reabilitasiya Agentliyi tərəfindən ölkədə əlillik və reabilitasiya 
sahəsində aparılan islahatlar diqqətə çatdırılıb. 


